
					Gwirwyd y dudalen hon


Rhuddlan oedd y fan i fod

Hygof erfai gyfarfod;

I dorri rhwystrau dyrys

Y gelwid, llunid y llys—

D'ai'r eurfig bendefigion

O amryw le 'Nghymru lon;

Yno y daeth yn y dydd,

Gwalia o gwrr bwygilydd.



Ond oedai Edward wedyn

Eu galw i'r llys, hysbys hyn;

Disgwyliai â dwys galon,—

Heb gau ei amrantau 'mron,

I'w fanon wirion, arab,

Ar awr ferth, esgor ar fab.



Harddai y lle—rhoi fwrdd llawn,

A gosod rhyw esgusiawn;

Ond er yr holl arfolli

Holl blaid ein penaethiaid ni

Ni charent y gwych aeron—

Y dawnsiau a'r llefau llon

Y morfa llwm a hirfaith,

Lle berw tonn, oedd llwybr eu taith,

A myfyrient am fawrion

Aeth mewn cyrch dan dyrch y donn,—

Y glewion, enwogion wyr

Laddwyd, a'r prif luyddwyr

Rhodient pan godai'r hedydd

Fel hyn, hyd i derfyn dydd;

A'u dyddiau oll fel diddim,

Synnent, ond ni ddwedent ddim

Wedi egwyl ddisgwyliad,

O fewn eu bron daeth ofn brad,—

Swn, fal rhwng sisial a son,

"Llawrudd a chyllill hirion;"

